
	గీ.	
విడిచిపోయినయింటికిఁ బుడమిఱేఁడు, లేనిధరణికి మగదిక్కు లేనిసతికిఁ

గడఁక నెవ్వనికిని నాస గాకమాన, దేను బలవంతుఁడను నీకు నేల విడుతు.

	క.	
నా కిప్పు డుండ నర్హం, బీకోటర మేల విడుతు నిలఁ జెఱువులుఁ బ

ద్మాకరములుఁ గూపంబులుఁ, గైకొన్నవి వారిసొమ్ముగా మను పనియెన్.

	వ.	
మనుస్మృతిమార్గంబు గలదు గావున నే నిచ్చోటు విడువ ననినఁ బక్షి యిట్లనియె.

	క.	
మొగమోట లేక నాయి, ల్లగు నని గైకొనఁగ నీకు నర్హమె యిచటన్

దగవునకు రమ్ము లేదా, జగడం బగు నీకు నాకు శత్రుత్వమునన్.

	వ.	
అనుటయు దీర్ఘకర్ణుండు తగ వనినం గా దనవచ్చునే రమ్మని వెడలిన నాపక్షియుం

దోడన కదలునప్పు డీయాశ్చర్యంబు నేనునుం జూచెదఁ గాకనుచు నింతనంతం

జనుచుండ నవి గొంతద వ్వరిగి యరిగి మనకుం దగవు చెప్పం దగువా రెవ్వరనినఁ బక్షికి

శశకం బిట్లనియె.

	క.	
యమునానదీతటంబునఁ దమసత్యవ్రతుఁడు గలఁడు దధికర్ణుఁ డనన్

గ్రమ మెఱిఁగినమార్జాలము, తెమలక మన మతని నడిగి తెలియుద మనినన్.



	 127







	వ.	
కపింజలం బిట్లనియె.

	క.	
పిల్లి కడుఁ గ్రూరహృదయం, బెల్లప్పుడు నమ్మఁ బోల దే నెఱుఁగుదు నీ

యుల్లమున కెట్లు గలిగెన్, జెల్లంబో నమ్మి కనినఁ జెప్పం దొడఁగెన్.

	క.	
ఆచారవంతుఁ డుత్తముఁ, డీచేరువవార లెల్ల నెఱుఁగుదు రతనిన్

నాచేరువగా వెఱవక, లే చనుదె మ్మనినఁ బక్షి విని యిట్లనియెన్.

	గీ.	
భయము నీకు నాకుఁ బరఁగంగ నేకంబు, నాకు వచ్చుకీడు నీకు రాదె

చెప్పఁ దగినబుద్ధి చెప్పితిఁ గాకంచు, నదియు నదియుఁ గదలి కదియఁ జనక.

	వ.	
ఎడదవ్వుల నిలిచి దధికర్ణు నుద్దేశించి.

	క.	
ఇరవునకునై వివాదం, బిరువురకుం గలిగి యిచటి కేతెంచితి మీ

వరుసను సమచిత్తుఁడవై, వెరవున మముఁ దీర్చి పంపు వేగం బనినన్.

	వ.	
విని యల్లన తల యెత్తి చూచి దధికర్ణుం డిట్లనియె.

	గీ.	
మున్నువలెఁ గాదు మిక్కిలి ముసలి నైతిఁ, గదిసియుండినయది గాని కాన రాదు

వాటముగ నంతదూరంపుమాట వినను, మిగుల నింద్రియవైకల్య మగుటఁ జేసి.

	క.	
నను విశ్వసించి చేరం, జనుదెం డని పలుక నవియుఁ జకితస్థితి నొ

య్యనఁ గదియ వెఱవ నేటికిఁ, బనివడి యిట వచ్చి ప్రకృతిబాంధవు లయ్యున్.

	క.	
ధర్మంబు చెఱుపఁ జెఱుచును, ధర్మము రక్షించువానిఁ దా రక్షించున్

ధర్మంబు చెడక యుండను, నిర్మలమతి నడపవలయు నిశ్చలనియతిన్.

అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

